INFORMACIJA O IMPLEMENTACIJI STRATEŠKIH PRAVACA RAZVOJA PREDŠKOLSKOG ODGOJA I OBRAZOVANJA U BOSNI I HERCEGOVINI

Sarajevo, novembar 2012. godine
Ova informacija je rađena na osnovu izvještaja 12 nadležnih ministarstava obrazovanja u Bosni i Hercegovini, kao i Federalnog ministarstva obrazovanja i nauke, o implementaciji Strateških pravaca razvoja predškolskog odgoja i obrazovanja u Bosni i Hercegovini, kao i njihovih izvještaja o izvršenju Okvirnog zakona o predškolskom odgoju i obrazovanju u Bosni i Hercegovini. Takođe su korišteni izvještaji Agencije za predškolsko, osnovno i srednje obrazovanje o rezultatima završenih projekata iz oblasti predškolskog odgoja i obrazovanja, te statistički podaci Agencije za statistiku Bosne i Hercegovine.
Ministarstvo civilnih poslova Bosne i Hercegovine zahvaljuje UNICEF - u Bosne i Hercegovine na pomoći pruženoj u ovoj aktivnosti.

1. UVOD

Prije skoro osam godina, Vijeće ministara Bosne i Hercegovine je na svojoj 75. sjednici, održanoj 10. februara 2005. godine, usvojilo Strateške pravce razvoja predškolskog odgoja i obrazovanja u Bosni i Hercegovini.

Činom usvajanja toga značajnog strateškog dokumenta naša zemlja je još jednom potvrdila opredijeljenost za sistemsko provođenje najvažnijih međunarodnih deklaracija i konvencija koje regulišu pitanja ljudskih prava i sloboda, posebno dječijih prava (Konvencija o pravima djeteta).

Time smo se istovremeno svrstali u red evropskih i drugih država koje, podstaknute najnovijim naučnim dostignućima, predškolski odgoj intenzivno razvijaju, videći u tom prvom stupnju edukacije važan uslov sveukupnog društveno - ekonomskog razvoja.

Razvoj pedagoških, psiholoških, medicinskih i drugih nauka u posljednje dvije decenije iz temelja je porušio tradicionalno shvatanje da je u ranom djetinjstvu potrebno samo čuvati i hraniti dijete. Već je učvršćeno saznanje da je rano djetinjstvo presudna faza za učenje, tjelesni, intelektualni, emocionalni i socijalni razvoj djeteta.Predškolski odgoj i obrazovanje ima direktan uticaj na ukupne sposobnosti svakog pojedinca, što može imati značajne posljedice na ekonomski razvoj društva.

Naučnici dokazuju da kvalitetan predškolski odgoj direktno utiče na uspješnost djece u školi i životu, na zdravstveno stanje tokom cijelog života, na manji stepen asocijalnog i kriminalnog ponašanja u kasnijem životu, te da povećava jednakost u mogućnostima razvoja na kognitivnom i socijalnom planu, posebno za djecu iz socijalno ugroženih sredina.

Nauka tvrdi da je razvoj mozga usko povezan sa stimulacijom koju dijete dobija. U dobi od tri godine već je 85 % formiranih sinapsi između ćelija i postoje očigledne razlike u broju sinapsi u mozgu djeteta koje je bilo adekvatno stimulisano i djeteta koje nije raslo u poticajnom okruženju. 
Donedavno vjerovanje je bilo da geni sa kojima se rađamo predodređuju fiksnu strukturu ljudskog mozga. Danas se zna da nasljeđe određuje samo osnovni broj neurona (moždanih ćelija) i među njima uspostavlja primarne veze, što je samo početni okvir. Stvarne funkcije mozga se razvijaju pod uticajem sredine, odnosno u dječijoj interakciji sa sredinom.

Ljudsko biće se rađa sa manje - više istim brojem neurona – oko 100 milijardi. Od samog rođenja, pod uticajem okolnih utisaka, odvija se nevjerovatna neuronska aktivnost koja neće značajno povećati njihov broj, nego će uspostavljati nove među-neuronske veze (sinapse), odnosno umrežavanje neurona, koje se jasno vidi snimanjem mozga savremenim aparatima. Početni broj sinapsi (oko 50 biliona) samo u prvom mjesecu života će se uvećati za oko 20 puta. Što je gušća mreža sinapsi to je veći potencijal moždanih ćelija. Smatra se da broj sinapsi dostiže svoj maksimum u 6 - oj godini života. Sinapse koje se ne upotrebljavaju postepeno se ugase. 
Doživljaji i iskustva kojima smo izloženi u ranom djetinjstvu određuju hemijske procese u našem nervnom sistemu i mozgu. Trajnije prisustvo određenih hemija će oblikovati mozak na specifičan način koji se kasnije teško mijenja ili koriguje. Ako okolina pruža djetetu mogućnost za sticanje negativnih iskustava, razgranaće se „loše“ sinapse koje će omogućavati pogrešno funkcionisanje cijelog sistema.

Prve godine života svakog ljudskog bića su najpovoljnije za razvoj stavova i vrijednosti koji čine osnovu života. Struktura vrijednosti i stavova, izgrađena u ranim godinama, ima jake i trajne korijene za cijeli život.

Svjetska imena ekonomije (npr., James Heckman, dobitnik Nobelove nagrade za ekonomiju) dokazuju da što se ranije počne ulagati u ljudski kapital, to su veće stope povrata investicije. Heckman egzaktno pokazuje da se za svaki dolar koji se potroši na kvalitetne programe za djecu u ranom uzrastu, vraća  17 dolara u obliku uštede troškova. Od toga 13 dolara ide u javni budžet, a 4 pojedincu. Najveći povrat investicije je u slučajevima djece iz ugroženih sredina koja su bila uključena u institucionalni predškolski odgoj.
U Strateškim pravcima razvoja predškolskog odgoja i obrazovanja u Bosni i Hercegovini (u daljem tekstu: Strategija) kraj 2010. godine je označen kao rok za  implementaciju.

Poslije Strategije je usvojeno više zakonskih i podzakonskih akata i strateških dokumenata iz oblasti predškolstva, kako na nivou Bosne i Hercegovine, tako i od strane nadležnih obrazovnih vlasti u Bosni i Hercegovini.

Prošlo je, dakle, dosta vremena od usvajanja, pa i krajnjeg roka za zaživljavanje Strategije. U tom vremenu su se desili i drugi reformski zahvati u oblasti obrazovanja u Bosni i Hercegovini, pa tako i predškolskog, postignuti su određeni pomaci u usvajanju standarda i vrijednosti EU u oblasti obrazovanja, što sve upućuje na potrebu da se usvojena strateška opredjeljenja sučele sa postignutim rezultatima.

Iz tog sučeljavanja bi trebala  proizaći što objektivnija slika postojećeg stanja i onoga što u narednom periodu treba učiniti, kako bi predškolski odgoj i obrazovanje u Bosni i Hercegovini izraslo u visoko kvalitetni početni segment cjeloživotnog procesa obrazovanja.
2. KONTINUITET REFORMSKIH AKTIVNOSTI
Usvajanje Strategije od strane Vijeća ministara Bosne i Hercegovine je bilo logičan nastavak reformskih aktivnosti koje su se vodile do 2005. godine. Te aktivnosti su na sistemskom planu rezultirale dokumentima proklamovane orijenacije ka reformi (Reforma obrazovanja, poruka građanima, pet obećanja, 2002.godine; Akcioni plan za djecu Bosne i Hercegovine 2002-2010, Ministarstvo za ljudska prava i izbjeglice Bosne i Hercegovine; Zajednička strategija za modernizaciju osnovnog i općeg obrazovanja u Bosni i Hercegovini – Bijeli papir; Srednjoročna razvojna strategija Bosne i Hercegovine 2003 - 2007, Vijeće ministara Bosne i Hercegovine ).
Do proširenja koordinacijskog mandata Ministarstva civilnih poslova Bosne i Hercegovine i na oblast obrazovanja, glavni koordinator reforme obrazovanja u Bosni i Hercegovini je bio OHR, pa OSCE u saradnji sa nadležnim ministarstvima obrazovanja i drugim međunarodnim organizacijama, a UNICEF - om Bosne i Hercegovine kao primarnim partnerom, kada je u pitanju predškolski odgoj i obrazovanje.
Sa  proširenjem  mandata  Ministarstva civilnih poslova Bosne i Hercegovine, skoro je istovremeno došlo i do usvajanje prvog zakonskog akta na nivou Bosne i Hercegovine iz oblasti obrazovanja – Okvirni zakon o osnovnom i srednjem obrazovanju u Bosni i Hercegovini („Službeni glasnik Bosne i Hercegovine“ broj 18/03).

Taj zakonski akt je promovisao nove principe i standarde i predškolskog odgoja i obrazovanja, te situirao predškolsko obrazovanje kao prvi i sastavni dio obrazovnog sistema.
Kako god je Strategija na izvjestan način bila očekivani ishod prethodnih reformskih poduhvata, još više su aktivnosti koje su je slijedile, a koje je koordiniralo Ministarstvo civilnih poslova Bosne i Hercegovine, bile potvrda jačanja kontinuiteta. Naime, na istim sjednicama svojih domova Parlamentarna skupština Bosne i Hercegovine je usvojila dva zakona: Okvirni zakon o predškolskom odgoju i obrazovanju u Bosni i Hercegovini, te Zakon o Agenciji za predškolsko, osnovno i srednje obrazovanje („Službeni glasnik Bosne i Hercegovine“ broj 88/07).

Okvirni zakon o predškolskom odgoju i obrazovanju u Bosni i Hercegovini je skoro sve intencije Strategije pretočio u pravnu normu. Izostalo je strateško opredjeljenje  o godišnjem povećanju obuhvata djece predškolstvom u iznosu od najmanje 5 %, ali je uspostavljena obaveza predškolskog odgoja i obrazovanja za svu djecu u godini pred polazak u školu – radi se o djeci koja nisu uključena u institucionalni predškolski odgoj.
Zakon o Agenciji za predškolsko, osnovno i srednje obrazovanje je dao nadležnost Agenciji za uspostavljanje standarda znanja i ocjenjivanja postignutih rezultata, kao i razvoj zajedničkog jezgra nastavnih planova i programa i u predškolskom odgoju i obrazovanju.

Početkom juna 2008. godine Vijeće ministara Bosne i Hercegovine je usvojilo Strateške pravce razvoja obrazovanja u Bosni i Hercegovini sa planom implementacije 2008 - 2015 („Službeni glasnik Bosne i Hercegovine“ broj 63/08). To je bio drugi strateški dokument, usvojen na državnom nivou, koji je promovirao značaj predškolskog odgoja i obrazovanja, odnosno utvrdio kratkoročne, srednjoročne i dugoročne ciljeve predškolstva u Bosni i Hercegovini. Kao dugoročni cilj navedeno je povećanje broja upisanih u predškolske ustanove na 50 % populacije i 100 % obuhvat djece u godini pred polazak u školu. Prema utvrđenom srednjoročnom cilju, u 2012. godini bi trebali imati povećan upis u predškolske ustanove na 20 % populacije. Da su zaživjeli kratkoročni ciljevi ovog strateškog dokumenta, najkasnije 2011. godine, nadležne vlasti bi imale pripremljenje planove proširenja predškolskog odgoja i obrazovanja, a proces implementacije legislative Bosne i Hercegovine  iz oblasti predškolstva bi bio završen.
Izvršavajući član 22. Okvirnog zakona o predškolskom odgoju i obrazovanju u Bosni i Hercegovini, svih 12 nadležnih ministara obrazovanja u Bosni i Hercegovini su 2009. godine zaključili Sporazum o Zajedničkoj jezgri cjelovitih razvojnih programa za rad u predškolskim ustanovama  („Službeni glasnik Bosne i Hercegovine“ broj 16/09). Tim sporazumom su se ministri obrazovanja Republike Srpske, deset kantona u Federaciji Bosne i Hercegovine i Brčko Distrikta Bosne i Hercegovine obavezali da će se Zajednička jezgra uključiti u programe koje oni donose, a koji se izučavaju u područjima pod njihovom ingerencijom.  Zajedničku jezgru su pripremili predstavnici svih nadležnih obrazovnih vlasti, uz koordinacijsku ulogu Ministarstva civilnih poslova Bosne i Hercegovine.
Zajednička jezgra cjelovitih razvojnih programa za rad u predškolskim ustanovama je dokument posebne važnosti, ne samo zbog činjenice da utvrđuje zajednički sadržaj predškolskih programa u Bosni i Hercegovini, nego prije svega zbog činjenice da sadrži jednoglasno prihvaćene opšte i posebne ciljeve predškolskog odgoja, principe na kojima se taj odgoj zasniva, te ishode koji se očekuju od primjene Zajedničke jezgre. Navedimo ovdje samo neke od tih ishoda: postizanje zadovoljavajućeg standarda znanja, vještina i sposobnosti za svu djecu u Bosni i Hercegovini; osiguranje stabilnog kvaliteta odgojnog standarda u svim predškolskim ustanovama u Bosni i Hercegovini; osiguranje slobode kretanja i jednak pristup predškolskom odgoju i obrazovanju na području cijele zemlje.
Agencija za predškolsko, osnovno i srednje obrazovanje je u posljednje tri godine realizirala nekoliko projekata, odnosno istraživanja iz oblasti predškolstva, uz podršku UNICEF – a Bosne i Hercegovine. S obzirom na činjenicu da je tim projektima bio obuhvaćen širi krug aktera iz predškolstva, može se kazati da su oni u širim razmjerama afirmisali savremene ciljeve predškolstva, njegovu funkciju i veliki značaj.
Održavanju  kontinuiteta pažnje na Strateškim pravcima razvoja predškolskog odgoja i obrazovanja u Bosni i Hercegovini je u značajnoj mjeri doprinijela praksa redovnog informisanja Vijeća ministara Bosne i Hercegovine o izvršenju Okvirnog zakona o predškolskom odgoju i obrazovanju u Bosni i Hercegovini. Ministarstvo civilnih poslova Bosne i Hercegovine je najmanje jednom godišnje pripremalo informaciju za tu svrhu, te u roku i cjelovito odgovaralo na pitanja poslanika oba doma Parlamentarne skupštine Bosne i Hercegovine iz domene predškolskog obrazovanja.
3. IMPLEMENTACIJA  STRATEŠKIH  OPREDJELJENJA

3.1. Zakoni i podzakonski akti

Okvirni zakon o predškolskom odgoju i obrazovanju u Bosni i Hercegovini (u daljem tekstu: Okvirni zakon) je stupio na snagu krajem novembra 2007. godine. Nadležne obrazovne vlasti u Bosni i Hercegovini su trebale u roku od šest mjeseci donijeti svoje zakone, usklađene sa Okvirnim zakonom (kraj maja 2008). One nadležne obrazovne vlasti koje su taj posao uopšte završile, uradile su ga u periodu od kraja 2008. do sredine 2010. godine.
Međutim, do danas ti zakoni nisu doneseni u tri kantona (Srednjobosanski, Hercegovačko - neretvanski i Zapadnohercegovački), dok je u Unsko - sanskom kantonu zakon donesen sredinom 2010. godine, ali nije stupio na snagu (čeka se „preraspodjela prihoda za osnovno i predškolsko obrazovanje u korist općina ovog kantona i stupanje na snagu Zakona o lokalnoj samoupravi“).

Dakle, nove zakone primjenjuje osam od ukupno 12 nadležnih obrazovnih vlasti u Bosni i Hercegovini i svi su, prema tvrdnjama resornih ministarstava, usaglašeni sa Okvirnim zakonom.
Okvirnim zakonom je uspostavljena obaveza nadležnim obrazovnim vlastima da u zadatom roku donesu više podzakonskih akata: standarde i normative za predškolski odgoj i obrazovanje; kriterije o finansiranju predškolskih ustanova; postupak utvrđivanja uslova, sadržaja i načina vođenja registra; način vođenja pedagoške i ostale evidencije i dokumentacije; način ocjenjivanja i stručnog usavršavanja medicinskog osoblja, odgajatelja i ostalih stručnih kadrova; propis o stručnom nadzoru; programe odgojno - obrazovnog rada i metodologiju izrade godišnjeg programa rada predškolske ustanove.

Mada su i u pogledu usvajanja podzakonskih akata evidentna kašnjenja, prema informacijama koje smo dobili od nadležnih obrazovnih vlasti – tamo gdje su usvojeni vlastiti zakoni, proces izrade pobrojanih dokumenata je ili završen, ili je u finalnoj fazi izrade, odnosno usvajanja. Izuzetak je Kanton 10 u kojem se taj zadatak tek planira realizirati.
3.2. Obavezno uključivanje djece u predškolsko obrazovanje
Strateški cilj obuhvata sve djece predškolskim obrazovanjem u godini pred polazak u školu je u Okvirnom zakonu pretočen u obaveznu normu (član 16: obavezno za svu djecu koja nisu obuhvaćena institucionalnim predškolskim odgojem). Pitanja uslova i načina finansiranja programa i vremena njihovog trajanja su ostavljena za samoregulaciju nadležnim obrazovnim vlastima. Pri tome, treba imati na umu da se regulisanje bilo kojeg pitanja zasniva na svijesti o kontekstu društvene zbilje, a posebno na svijesti o opštoj i zajedničkoj dobiti koja će se polučiti osmišljenim rješenjima datog pitanja.
U svim kantonima u kojima su doneseni vlastiti zakonski akti, kao i u Brčko Distriktu Bosne i Hercegovine, institut obaveznog uključivanja djece u predškolsko obrazovanje je pravno zasnovan, ali je u zakonu Republike Srpske umjesto pojma „obavezno“ usvojen pojam „može“, mada je Vlada Republike Srpske preuzela obavezu finansiranja ovog programa.
Ovdje je važno napomenuti da su, u onim kantonima koji nemaju aktueliziranu legislativu predškolstva, ministarstva obrazovanja odavno uputila nacrte zakona u proceduru, ali da su tu stale aktivnosti.

Kako se može uočiti iz odgovora ministarstava – razlozi su ponajprije finansijske prirode. Tako, npr., u Srednjobosanskom kantonu sporan je član zakona koji definiše finansiranje obaveznog uključivanja djece u predškolske ustanove. Skupština Zapadnohercegovačkog kantona je odbila zakon zbog propisa obaveznog uključivanja a, prema tvrdnji nadležnog ministarstva, to ne podržavaju ni javnost ni roditelji, te ne postoje ni osigurani uslovi za djecu koja žive udaljeno od većih naselja. U Hercegovačko - neretvanskom kantonu nacrt zakona nije usvojen već na Vladi, a u Unsko - sanskom kantonu, koji je donio vlastiti zakon, čeka se „preraspodjela prihoda“.

U vezi sa prethodnim, valja podsjetiti na opredjeljenje iz Strategije o nužnosti planskog pristupa i preraspodjele sredstava budžeta u sferi javne potrošnje.

Što se tiče stvarnih aktivnosti na obaveznom uključivanju djece u predškolstvo, od osam nadležnih obrazovnih vlasti koje imaju važeću vlastitu zakonsku regulativu, samo njih pet provodi ovu aktivnost: Republika Srpska, Brčko Distrikt Bosne i Hercegovine i tri kantona – Tuzlanski, Bosansko - podrinjski kanton Goražde i Sarajevski. Posavski i Kanton 10 „nemaju materijalne uslove“, a Zeničko - dobojski ima „nedostatak sredstava u budžetu“ zbog čega je prolongirao izvršenje ovog zadatka za 2013. godinu.
Trajanje obaveznih predškolskih programa je najčešće 150 sati (Brčko Distrikt Bosne i Hercegovine, Tuzlanski i Sarajevski kanton, a Zeničko – dobojski kanton planirao je isto toliko), što je rezultat primjene prevlađujućeg stava pedagoških stručnjaka o minimalnom broju sati za željeni učinak, mada veliki broj stručnjaka iz prakse smatra ovaj fond nedovoljnim. Bosansko - podrinjski kanton Goražde ima normu od 150 - 170 sati, a Republika Srpska to organizira u periodu od tri mjeseca po tri sata dnevno, što ukupno iznosi oko 190 sati.
Programi obaveznog predškolskog odgoja se realiziraju u postojećim vrtićima i u drugim objektima u kojima su uslovi prilagođeni predškolskoj djeci, a posebno u objektima osnovnih škola, koji se više koriste za obuhvat djece u rubnim područjima teritorije pod nadležnosti obrazovne vlasti.

Realizacija obaveznih predškolskih programa je započela 2010. godine u Brčko Distriktu Bosne i Hercegovine i Sarajevskom, Tuzlanskom i Bosansko - podrinjskom kantonu Goražde, a od 2011. godine i u Republici Srpskoj.

Prema informacijama ministarstava obrazovanja, najviše uspjeha u obuhvatu djece obaveznim predškolskim obrazovanjem su zabilježili Kanton Sarajevo (2010. godine sa 60 % obuhvaćene populacije, 2011. godine sa 75 % populacije i 2012. sa skoro 100 % obuhvata ) i Bosansko - podrinjski kanton Goražde (2012. godine skoro 100%), dok je Republika Srpska u 2011. godini obuhvatila 27 % populacije, a 2012. godine se taj procenat  povećao na preko 36 %.
Imajući u vidu poteškoće i prepreke u nastojanjima društva za poboljšanje obima predškolskog odgoja i obrazovanja, UNICEF Bosne i Hercegovine je, na osnovu javnog poziva, realizirao projekt izbora i finansiranja 12 različitih općinskih modela predškolskih programa za djecu u godini pred polazak u školu koja nisu upisana u predškolske ustanove.

Pitanje postignutog obuhvata djece svim vidovima predškolskog odgoja i obrazovanja je šire predstavljeno u zasebnom podnaslovu ove informacije, a na ovome mjestu smatramo potrebnim ukazati na sistemske pretpostavke i probleme u nastojanjima za potpuni obuhvat djece obaveznim predškolstvom.

U 2010. i 2011. godini Agencija za predškolsko, osnovno i srednje obrazovanje provela je istraživanje u 40 opština u Bosni i Hercegovini o implementaciji člana 16. Okvirnog zakona kojim je uspostavljena obaveza predškolskog odgoja i obrazovanja za svu djecu u godini pred polazak u školu. U tom projektu, kojeg je podržao UNICEF Bosne i Hercegovine, učestvovali su predstavnici nadležnih vlasti, ali i roditelji i odgajatelji.
Rezultati navedenog istraživanja su objavljeni u zasebnoj publikaciji. Osim analize postojećeg stanja, ovaj projekt je rezultirao i preporukama za prevazilaženje dijagnosticiranih teškoća i prepreka, koje se mogu grupisati u nekoliko kategorija: nepostojanje eksplicitnih programa razvoja, što se negativno reflektira i kao odsustvo legislative, nedostatak finansijskih sredstava i nedovoljna informisanost opština, koje su u velikom broju slučajeva osnivači predškolskih ustanova.

Druga grupa problema se odnosi na programe i odgajatelje. Istraživanje je pokazalo da se uglavnom program starije vrtićke grupe bez prilagođavanja koristi kao program obaveznog pohađanja predškolske ustanove. Sa druge strane, odgajatelji uglavnom nisu prošli dodatnu edukaciju za realizaciju kraćih programa. Pored toga, nije uspostavljena jasna povezanost predškolskih i programa osnovne škole.
Treća grupa problema se tiče roditelja koji su nedovoljno informisani i o značaju predškolstva i o samom programu. Po ocjeni istraživača – roditelji su zanemareni kao najvažniji faktor u razvoju djeteta – nema programa jačanja roditeljskih kompetencija, niti učešća roditelja u radu predškolskih ustanova.

3.3. Programi predškolskog odgoja i obrazovanja

I strateški i zakonski dokumenti Bosne i Hercegovine u oblasti predškolstva su klasificirali vrste programa koji se mogu koristiti u predškolskim ustanovama u sedam vrsta: cjeloviti razvojni programi; specijalizirani razvojni programi; interventni, kompenzacijski i rehabilitacioni programi; programi za djecu pred polazak u školu ako nisu obuhvaćena nekim oblikom predškolskog odgoja; programi za djecu državljana Bosne i Hercegovine u inostranstvu; a poseban naglasak je dat intergacijskim programima za djecu sa posebnim potrebama.

U onim sredinama koje su usvojile vlastite zakone o predškolstvu, skoro sve vrste programa su zakonski definisane (razumljivo je da programi za djecu u inostranstvu spadaju u nadležnost državnih institucija), ali nigdje nisu doneseni svi programi odgojno - obrazovnog rada u predškolskim ustanovama. Uglavnom postoje cjeloviti razvojni i programi pred polazak u školu, ali ni oni nisu razvijeni u svim sredinama koje imaju vlastitu zakonsku regulativu.
Već pomenuta Zajednička jezgra cjelovitih razvojnih programa za rad u predškolskim ustanovama, usvojena od strane svih nadležnih obrazovnih vlasti u Bosni i Hercegovini, ima funkciju osnove za izradu konkretnih predškolskih programa, odnosno – nadležne vlasti su se sporazumom obavezale da se od početka radne 2009/10 godine Zajednička jezgra primjenjuje u svim javnim i privatnim predškolskim ustanovama na područjima njihove odgovornosti.

Prema izvještajima resornih ministarstava, Zajedničko jezgro je uvedeno u rad predškolskih ustanova Republike Srpske, Brčko Distrikta Bosne i Hercegovine i šest kantona – odnosno tamo gdje je usvojena vlastita regulativa predškolstva. Iako Hercegovačko - neretvanski kanton još nema vlastitog zakona, u praksi predškolskih ustanova se „nastoje integrisati sadržaji Zajedničkog jezgra“.
U skladu sa zakonom kojim je osnovana, Agencija za predškolsko, osnovno i srednje obrazovanje ima nadležnost za praćenje implementacije Zajedničke jezgre i predlaganje njenog daljeg razvoja, kao i za uspostavljanje standarda znanja i ocjenjivanja postignutih rezultata i u predškolskom obrazovanju.

Unutar tog mandata Agencija je, uz podršku UNICEF – a Bosne i Hercegovine i Save the Children Norway, realizirala projekt pod naslovom „Standardi kvaliteta predškolskog odgoja i obrazovanja u Bosni i Hercegovini“. Projekt je polučio dva značajna rezultata – jedan su Preporuke za unapređenje postojećih i izradu novih cjelovitih programa odgojno - obrazovnog rada sa djecom predškolskog uzrasta, a drugi su Standardi.
Preporuke su namijenjene ministarstvima obrazovanja, pedagoškim zavodima, stručnjacima za predškolstvo i profesionalcima koji rade sa djecom. Među prvima je preporuka o izradi okvirnog kurikuluma za predškolski odgoj koji bi u značajnoj mjeri pomogao da se napravi otklon od tradicionalnog naglaska na sadržaju, što po ocjeni stručnjaka iz ove oblasti, nije slučaj u postojećim programima.

U predškolskom odgoju i obrazovanju je neophodno imati otvoreni kurikulum  čiji su sadržaji samo polazište koje se smješta u konkretan kontekst, u skladu sa kojim se onda sadržaj interpretira, te programira rad. Bitnije od uspjeha djeteta u usvajanju informacija, ili znanja, jeste tzv. indirektni odgoj, odnosno djetetovo suštinsko iskustvo o vrijednostima koje predškolska ustanova svojim načinom rada ugrađuje u njega (npr., kako vaspitači komuniciraju međusobno i sa djecom, kako se rješavaju dječije napetosti, itd). Uloga odraslih je kreiranje uslova i davanje poticaja za optimalan rast i razvoj svakog djeteta. Stoga, moderna pedagoška nauka ističe neophodnost kontrole sredine umjesto kontrole djeteta, a to podrazumijeva kreiranje sredine primjerene razvojnim potrebama i mogućnostima djeteta, odnosno takve sredine koja je dovoljno stimulativna za poticanje dječije radoznalosti. Ta načela organiziranja sredine je nužno ugraditi u sve programe odgojno - obrazovnog rada, što po ocjeni stručnjaka iz ove oblasti sada nije prisutno u većini slučajeva.

Drugi važan ishod navedenog projekta su „Standardi kvaliteta rada odgajatelja, pedagoga i direktora u predškolskom odgoju i obrazovanju“. Ovaj dokument predstavlja skup optimalnih stručno - profesionalnih zahtjeva koje svaki pojedinac  i svaka predškolska ustanova treba ostvariti i održati. Definisano je pet nužnih profesionalnih kompetencija koje su potrebne za rad sa predškolskom djecom, te različiti standardi i indikatori kvaliteta za različita, u naslovu projekta navedena, zanimanja. Dokument takođe sadrži i liste za evaluaciju i samoevaluaciju za odgajatelje, pedagoge i direktore.

U bliskoj budućnosti Agencija planira rad na definisanju ishoda odgojno - obrazovnog rada na kraju predškolskog obrazovanja.

Uključivanje djece sa posebnim potrebama u redovne sisteme obrazovanja je postalo ne samo evropsko, nego putem UN - a i svjetsko opredjeljenje. Ono je našlo svoje mjesto i u Strategiji i u Okvirnom zakonu.

Apostrofirani su integracijski programi za djecu sa posebnim potrebama, odnosno izrada individualnih programa prilagođenih mogućnostima i sposobnostima svakog djeteta posebno. Kao nužna alternativa, i to samo onda ako se rad sa ovom djecom ne može organizirati u okviru redovnog predškolskog odgoja, navedena je mogućnost organiziranja tog rada u posebnim predškolskim ustanovama.

Prema izvještajima ministarstava obrazovanja, proizlazi zaključak da se u tri kantona (Posavski, Bosansko - podrinjski kanton Goražde i Kanton 10) djeca sa posebnim potrebama ne uključuju u predškolske ustanove, dok se u Unsko - sanskom kantonu ona uključuju sporadično. U ostalim sredinama se takva djeca uključuju u rad predškolskih ustanova i za njih se prave individualni programi na osnovu procjene tima stručnjaka različitih profila.

U većim sredinama djeluju i posebne ustanove za djecu sa teškoćama u razvoju, organizirane prema vrsti i stupnju izraženosti teškoća, kao i prema uzrastu štićenika.
Nadležne vlasti, odnosno pedagoški i slični zavodi, su pripremili i programe za djecu pred polazak u školu ako nisu obuhvaćena nekim oblikom predškolskog odgoja i obrazovanja. Ovi se programi realiziraju kako za djecu koja ne pohađaju vrtić, tako i za djecu koja redovno pohađaju vrtić. U ranijem tekstu smo ukazali na rezultate istraživanja Agencije za predškolsko, osnovno i srednje obrazovanje o provođenju „instituta“ obaveznog predškolskog obrazovanja na uzorku od 40 opština, po kojima ovi programi nisu ocijenjeni kao dostatno kvalitetni, ali treba imati u vidu da je ovo istraživanje rađeno prije skoro dvije godine i da se u međuvremenu situacija mogla izmijeniti nabolje. Iz izvještaja nadležnih obrazovnih vlasti ne proizilazi zaključak da ovu vrstu programa u svojim sredinama smatraju nedovoljno kvalitetnim.
Iz aspekta potrebe brze revitalizacije predškolskog odgoja i obrazovanja, posebno su značajni programi jačanja roditeljskih kompetencija. Strategija potencira stav da jačanje roditeljskih kompetencija u oblasti brige i poticanja ranog razvoja djeteta zahtijeva kontinuiranu i intenzivnu afirmaciju roditeljske uloge, programiranu edukaciju roditelja i korištenje svih potencijala roditelja u predškolskom odgoju i obrazovanju. Posebno je značajno sticanje znanja i vještina za pravovremeno i kvalitetno zadovoljavanje potreba djeteta i za odgovarajuće poticaje razvoja djeteta. Institucionalni predškolski odgoj se situira kao mjesto stručne pomoći roditeljima u razvoju i odgoju djeteta, pri čemu se roditelji tretiraju kao partneri sa kojima ustanove predškolstva dijele odgovornost za efekte podizanja djece.
Na pitanje o broju organiziranih programa iz oblasti jačanja roditeljskih kompetencija obrazovne vlasti uglavnom nisu direktno odgovorile ili nisu nikako odgovorile. Konkretne programe su navele vlasti iz Republike Srpske, Unsko - sanskog, Zapadnohercegovačkog  i Bosansko - podrinjskog kantona Goražde. Ti programi se uglavnom organiziraju u saradnji sa inostranim nevladinim organizacijama, pri čemu se često navodi organizacija Save the Children. 

Prema rezultatima već pominjanog projekta „Standardi kvaliteta predškolskog odgoja i obrazovanja u Bosni i Hercegovini“, u većini dokumenata o predškolstvu u našoj zemlji roditelji se načešće posmatraju kao primaoci usluga, neko koga se savjetuje ili se njihova uloga kompenzira, a ne kao aktivni partneri u procesu odgoja i obrazovanja. Ta još uvijek prisutna tendencija nametanja odgovornosti prioritetno obrazovnom sistemu, često aktuelizirana povodom tragičnih i incidentalnih situacija kojima su akteri djeca, sporo odlazi u zaborav, mada je vidljivo da jača spoznaja o podijeljenoj odgovornosti – u predškolstvu odgovornost za podizanje djece dijele roditelji sa predškolskom ustanovom, ali i sa lokalnom zajednicom, onom koja treba da brine o razvoju najmlađih.

3.4. Dostignuti obuhvat predškolskim odgojem i obrazovanjem

Prema podacima nadležnih obrazovnih vlasti (Tabela 2), predškolske ustanove u Bosni i Hercegovini redovno pohađa ukupno 19.626 djece predškolske dobi. Da bi izračunali obuhvat, tom podatku moramo sučeliti podatak o ukupnom broju djece u Bosni i Hercegovini uzrasta 0 - 6 godina. To znači da, ako želimo izračunati ukupan broj djece predškolske dobi koja su potencijalni kandidati za upis u predškolske ustanove u 2013. godini, trebamo sabrati brojeve rođene djece u prethodnom šestogodišnjem periodu.

Iz Tabele 4. je vidljivo da se šestogodišnji zbir rođene djece kreće u iznosu od oko 200.000, sa tendencijom daljeg opadanja, zbog pada nataliteta (vidjeti Tabelu 5). Ako taj broj ukupnih pretendenata dovedemo u relaciju sa brojem djece koja su upisana u predškolske ustanove, onda dobijemo procenat od 9,8 obuhvata djece institucionalnim predškolskim odgojem u Bosni i Hercegovini.

Međutim, ako tom broju upisane djece dodamo broj djece koja pohađaju predškolske programe pred polazak u školu, onda dobijamo podatak da ukupan obuhvat svim vidovima predškolskog odgoja i obrazovanja u Bosni i Hercegovini iznosi 14, 26 %, odnosno da je 28.523 djece obuhvaćeno nekim vidom predškolske edukacije.

U Strategiji iz 2005. godine govori se o 8 % obuhvata ukupne predškolske populacije (5 % djece od 3 - 6 godina starosti i 3 % djece do 3 godine).

Međunarodne i svjetske institucije procjenjuju da obuhvat predškolstvom u našoj zemlji iznosi oko 13 %, što jeste rezultat približan našim podacima (podijeljena vrijednost dva procenta obuhvata).

Ovdje je nužno pomenuti da je određen broj djece uključen u programe predškolskog odgoja koji se ne realiziraju u predškolskim ustanovama.To su programi integrativnih centara za rani rast i razvoj. Djeca uključena u te programe se ne prate statistički i nisu uključena u oficijelne statističke podatke, niti podatke ministarstava obrazovanja.

Gdje se u pogledu obuhvata predškolstvom nalazi naša zemlja govore sljedeći podaci – ukupan obuhvat predškolstvom u Hrvatskoj je 45 %, Srbiji 44 %, Makedoniji 23 %, a prosjek za zemlje OECD iznosi 77 %.

Vijeće Evrope insistira na predškolskom odgoju djece od 3 godine života do polaska u školu i očekuje 90 % obuhvata te populacije. Evropske i države na drugim kontinentima radikalno povećavaju obuhvat te populacije. U godinama pred polazak u školu taj obuhvat iznosi 100 % ili približno toj vrijednosti u Belgiji, Irskoj, Danskoj, Holandiji, Grčkoj i Španiji, a oko 90 % u Njemačkoj i Francuskoj.

Prema podacima TransMonEE (Transformativni monitoring za povećanje jednakosti, pri UNICEF - u) iz 2011.godine, od svih država centralne i istočne Evrope najveći procenat neupisane djece od 3 - 6 godina starosti u predškolske ustanove ima Tadžekistan. Druga na toj negativnoj listi je Bosna i Hercegovina. Treća je Kirgistan, slijedi  Azerbejdžan i tako redom.

Važno pitanje obuhvata jeste struktura djece koja pohađaju predškolsku ustanovu sa aspekta njihovog porodičnog socio - ekonomskog statusa. Javne i privatne ustanove predškolstva uglavnom pohađaju djeca iz urbanih sredina, najčešće sa oba zaposlena roditelja. Prema istraživanju Agencije, u vrtićima ima samo 2 % djece nezaposlenih roditelja.

I Strategijom i Okvirnim zakonom, kao i zakonima nadležnih obrazovnih vlasti, osigurano je jednako pravo djeci pripadnika nacionalnih manjina na pohađanje predškolskih programa i organizaciju odgojnog rada na jeziku manjine, ukoliko postoji dovoljan broj polaznika (u zakonu Republike Srpske: može se organizovati na maternjem jeziku ili dvojezično).

Najveći broj obrazovnih vlasti u svojim izvještajima tvrdi da u predškolskim ustanovama i programima na području njihove odgovornosti nema djece pripadnika nacionalnih manjina, pa tako nije iskazana potreba za organizacijom rada na jeziku manjina. Značajno učešće djece pripadnika nacionalnih manjina u predškolskim ustanovama bilježe samo Republika Srpska, Tuzlanski i Sarajevski kanton. Dva navedena kantona ukazuju na problem nedostatka stručnog kadra koji bi radio sa djecom na jezicima manjina (najčešće Romi), ali i na problem nedostatka jezičkih standarda za jezike manjina.
Što se tiče organizacijskih formi u institucionalnom predškolskom odgoju, iz Tabele 2. je  vidljivo da prevlađuje cjelodnevni boravak u vrtićima, kojim se zbrinjavaju djeca dok roditelji rade. Mada je Strategija afirmisala različite forme i programske modalitete, posebno institut mobilnih pedagoških timova, prema informacijama obrazovnih vlasti na području naše zemlje ne djeluje niti jedan takav tim. Strane nevladine organizacije povremeno organiziraju neke oblike rada sa predškolskom djecom  u ruralnim sredinama.

U vezi sa prethodnim treba ukazati na činjenicu da potpuna dnevna briga za djecu nije česta u Evropi, postoji tek u nekoliko država. Naučna istraživanja, vođena u Evropi na temu efikasnih programskih modaliteta, rezultirala su spoznajom da cjelodnevni boravak nema većeg značaja u poređenju sa kraćim dnevnim programima, koji su, uz to, znatno jeftiniji. Jedna od preporuka dvodnevnog savjetovanja na temu „Povećajmo mogućnost djeci u Bosni i Hercegovini za rano učenje“, održanog februara 2012. godine (u organizaciji Ministarstva civilnih poslova Bosne i Hercegovine, UNICEF - a Bosne i Hercegovine i entitetskih ministarstava obrazovanja), afirmiše iznalaženje alternativnih modela predškolskog odgoja, putem kojih bi se sa manje finansijskih sredstava postizali što značajniji rezultati. Neki domaći i strani stručnjaci izlaz vide u jačanju mreže centara za rani rast i razvoj u Bosni i Hercegovini. Tih centara sada ima sedam i imaju područne jedinice; pružaju usluge roditeljima i djeci od rođenja do 10 godine života; integrišu edukaciju, zdravstvene usluge i socijalnu zaštitu.

Podaci o broju predškolskih ustanova u Bosni i Hercegovini značajno variraju ako se međusobno uporede informacije obrazovnih vlasti i brojke oficijelne statistike. Prema obrazovnim vlastima, u Bosni i Hercegovini djeluje 178 ustanova predškolskog odgoja, od čega je 98 u javnom vlasništvu (Tabela 1). Privatnih ustanova ima 70, te 10 ustanova u vlasništvu vjerskih zajednica.
Oficijelna statistika  (tabele 6. i 7.) govori o značajno većem broju predškolskih ustanova – njih 223, od čega je 50 privatnih. Iz Tabele 7. je vidljiv i podatak o neprimljenoj djeci zbog popunjenosti kapaciteta ustanova – za samo jednu godinu taj se broj povećao za preko 20 %.

Broj ustanova i njihovih objekata ne mora biti indikativan podatak za stanje predškolstva (različite su mogućnosti unutrašnjeg ustrojstva svake ustanove). Ono što je bitno jeste postojanje ustanova tamo gdje ima djece i njihovi adekvatni kapaciteti. Nažalost, u Bosni i Hercegovini ima opština sa dosta djece predškolskog uzrasta a bez i jedne predškolske ustanove.
3.5. Stručno osoblje

Prema podacima nadležnih obrazovnih vlasti (Tabela 3) – u našoj zemlji u predškolskim ustanovama je zaposleno ukupno 2.457osoba. Prema zvaničnim statističkim pokazateljima (Tabela 7.) taj broj je 2.513, što je u izvjesnoj korelaciji sa podacima ministarstava. U Strategiji iz 2005. godine pominje  sa znatno niži broj ukupno zaposlenih, što je zavisilo od načina prikupljanja podataka i oslanjanja na jedan ili više izvora podataka.

U Upitniku koji je dostavljen ministarstvima zamoljena je razdioba kadra na odgajatelje, njegovatelje, ostale stručnjake, administraciju i ostale zaposlene, a unutar toga daljna razdioba na one koji imaju i nemaju zakonom definisane uslove za radno mjesto. Međutim, nismo dobili odgovore na ta pitanja, tako da jedino što preostaje jeste koristiti ukupan broj zaposlenih i zvanične statističke podatke koji izdvajaju kategoriju vaspitača iz ukupnog broja zaposlenih. Iz tabele 7. je  vidljivo da vaspitači čine 49 % ukupnog broja zaposlenih, s tim da je taj procenat veći u privatnim u odnosu na javne predškolske ustanove. U izvještaju Federalnog ministarstva obrazovanja i nauke se tvrdi da je u Federaciji Bosne i Hercegovine svaki treći zaposlenik u ustanovama predškolskog odgoja administrativno i pomoćno osoblje.

Tabele 6. i 7. pokazuju da se od 2004. do 2011. godine broj zaposlenih u predškolskim ustanovama povećao za oko 10 %, dok se broj djece povećao za preko 25 %, što je ohrabrujući podatak.

Kao i u drugim javnim sektorima, stručni kadar u predškolstvu je temeljni subjekt napretka i ostvarivanja projiciranih društvenih ciljeva. Kreativna uloga odgajatelja, zahtijevana u skoro svim dokumentima o predškolstvu u Bosni i Hercegovini, podrazumijeva prevazilaženje do sada pretežno prisutnog gledanja na njega kao sredstva transmisije zacrtanih nastavnih sadržaja i tema. Odgajatelj ne može više biti puki realizator različitih programa, nego istinski sukreator programskih sadržaja. Međutim, kako to pokazuju projekti Agencije, odgajatelji još uvijek nisu pozicionirani na nov način, onako kako to zahtijevaju evropski standardi i praksa.

Uvažavajući činjenicu da pedagoška nauka smatra iznimno važnim pitanje autonomije stručnog kadra kao najvrednije supstance dobrog predškolskog programa, pitali smo nadležna ministarstva da ocijene stupanj profesionalne autonomije stručnog kadra u predškolstvu na svojim područjima odgovornosti. Indikativno je da najveći broj ministarstava nije uopšte odgovorio na ovo pitanje, a oni koji jesu su koristili uobičajen odgovor da su ta pitanja regulisana zakonom. 

Krajem februara 2012. godine  Agencija je organizirala dvodnevnu konferenciju, uz  podršku UNICEF - a Bosne i Hercegovine i Save the Children, na temu „Standardi kvaliteta u predškolskom odgoju i obrazovanju“. Jedan od generalnih zaključaka Konferencije glasi: “Učesnici Konferencije konstatuju da i pored dobrih zakonskih rješenja i brojnih dobrih deklarativnih stavova u različitim dokumentima u vezi predškolskog odgoja/vaspitanja i obrazovanja ne možemo biti zadovoljni postojećom padagoškom praksom. Potrebno je izvršiti ozbiljnu i studioznu evaluaciju postojeće prakse i njezinih efekata, te na rezultatima takve evaluacije sistematski raditi na unapređenju kvaliteta rada svake predškolske ustanove  pojedinačno“.

Navedena konferencija, u čijem radu su učestvovali brojni praktičari i teoretičari predškolskog odgoja, apostrofirala je značaj inicijalnog obrazovanja, odnosno iskazala je uvjerenje da će visokoškolske ustanove koristiti ishode projekata Agencije kao značajnu smjernicu za osavremenjavanje svojih nastavnih planova i programa i opredjeljivanje tema naučnoistraživačkog rada.
Na ovom mjestu valja istaknuti činjenicu da studij predškolskog odgoja i obrazovanja postoji na svih osam javnih univerziteta u Bosni i Hercegovini (Sarajevo, Istočno Sarajevo, Tuzla, Banja Luka, Zenica, dva univerziteta u Mostaru i Bihać), kao i na Univerzitetu u Travniku. Na mnogim fakultetima se organizira i postdiplomski studij iz oblasti predškolstva.
3.6. Finansiranje

Strategijom i Okvirnim zakonom su precizirani principi finansiranja predškolskog odgoja – konkretno je navedeno za koje potrebe sredstva osigurava osnivač, za koje korisnici usluga, obrazovne vlasti, tijela za socijalnu zaštitu, te vlasti iz sektora zdravstva. Roditelji djece učestvuju u finansiranju, u zavisnosti od socijalnog statusa, izuzev obaveznog vida predškolskog obrazovanja.

Osnivač predškolske ustanove osigurava sredstva potrebna za osnivanje, rad i provođenje predškolskog programa prema pedagoškim  standardima i normativima (što znači plate zaposlenih, materijalne troškove, osnovnu opremu i učila, potrošni materijal za odgojni rad, amortizaciju i tekuće investiciono održavanje objekta, te dio radno - igrovnog materijala). Prema članu 46. Okvirnog zakona - osnivači osiguravaju sredstva i za ostale potrebe (razvoj predškolskog odgoja  u bolnicama; za  djecu sa posebnim potrebama pri specijaliziranim zavodima; za djecu nacionalnih manjina, posebno Roma; za subvencije za komunalne i poštanske usluge).
Nadležna tijela za socijalnu zaštitu, u skladu sa svojim važećim zakonima, sufinansiraju dio troškova za djecu iz određenih kategorija (bez roditeljskog staranja; djeca sa posebnim potrebama; djeca invalida, civilnih žrtava rata, nezaposlenih roditelja, samohranih roditelja, korisnika socijalnih primanja i djeca redovnih studenata).
Nadležni organi zdravstvene zaštite osiguravaju finansiranje preventivnih programa i programa zaštite i unapređenja zdravlja djece; plate ljekara, specijalnih pedagoga, stomatologa i medicinskih sestara; dio potrošnog materijala za jaslice; profesionalno usavršavanje zdravstvenih radnika i specijalnih pedagoga; sanitarne preglede svih zaposlenih; preglede djece pred upis u predškolsku ustanovu).
Nadležne obrazovne vlasti bi trebale osigurati sredstva za: nabavku dijela didaktičkog materijala; profesionalno usavršavanje kadrova; razvoj i evaluaciju predškolskih programa rada; dio sredstava za realizaciju specijaliziranih programa rada; izdavačku djelatnost ustanove. Obrazovne vlasti takođe utvrđuju uslove i donose rješenja o početku rada predškolskih ustanova.

Na pitanje da li i u kojem obimu izvršavaju svoje finansijske obaveze u oblasti predškolstva, četiri kantona koji nemaju vlastite zakone, odnosno zakon koji još nije stupio na snagu – nisu odgovorila na postavljeno pitanje, što je razumljivo. U Posavskom kantonu „zbog teške materijalne situacije“ ne izvršavaju svoje obaveze. U Zeničko - dobojskom kantonu i Brčko Distriktu Bosne i Hercegovine rade „sve u skladu sa Okvirnim zakonom“, ali u svojim izvještajima ne konkretizuju stvari. Kanton 10 izvještava samo o donesenim rješenjima o ispunjavanju uslova za rad predškolskih ustanova. Izvještaji Republike Srpske i tri kantona (Tuzlanski, Bosansko – podrinjski kanton Goražde i Sarajevski) daju precizniju sliku: u Republici Srpskoj se preferira finansiranje predškolstva pred polazak u školu i stručno usavršavanje kadrova, u svrhu čega se organizira značajan broj seminara, savjetovanja i slično. Tuzlanski kanton osigurava sredstva za dio didaktičkog materijala; Bosansko-podrinjski kanton Goražde pored obaveznog predškolstva organizira i stručnu edukaciju i nabavku materijala, u čemu im pomažu UNICEF Bosne i Hercegovine i nevladine organizacije; Kanton Sarajevo preferira obavezno predškolstvo, a posebno inkluzivni predškolski odgoj, pored nastojanja da ispuni i druge propisane finansijske obaveze. Upravna funkcija ministarstava – donošenje rješenja o ispunjavanju uslova za rad, ni u jednom izvještaju se ne dovodi u pitanje.
Upitnik o implementaciji Strategije je sadržavao i pitanje o izdvajanju sredstava za predškolstvo za nekoliko  posljednjih godina, kako bi se vrlo konkretno vidjelo da li su jako afirmisana društvena opredjeljenja o jačanju predškolstva imala stvarni uticaj na realnost predškolskog odgoja.

Prije nego navedemo odgovore ministarstava, neophodno je istaći da su, osim u Sarajevskom kantonu i Brčko Distriktu Bosne i Hercegovine osnivači javnih predškolskih ustanova u Bosni i Hercegovini jedinice lokalne samouprave, opštine i gradovi, a da ministarstva obrazovanja putem svojih pedagoških zavoda vrše pedagoško - stručni  nadzor i donekle savjetodavno - instruktivne poslove. U Unsko-sanskom kantonu je aktuelan prijenos nadležnosti sa kantona na opštine, što traje dugo, obzirom na nužnost promjene akata o pripadnosti prihoda i akata o nadležnostima lokalne samouprave.
Ta činjenica je razlog, kako navode neka ministarstva u svojim izvještajima, da zakoni o kantonalnim budžetima uopšte ne propisuju finansiranje predškolskog obrazovanja, unatoč činjenici da je Strategija adresirala kantonalne budžete, odnosno vlade, kao one koji treba da finansijski podrže određene potrebe predškolskih ustanova.

Stvarno stanje  u pogledu ovog pitanja jeste da,  osim u Kantonu Sarajevo i Brčko Distriktu Bosne i Hercegovine, nadležne obrazovne vlasti ne (su)finansiraju predškolsko obrazovanje na način usvojen Strategijom, odnosno da ne izdvajaju sredstva za rad predškolskih ustanova. Izuzetak su Republika Srpska i Bosansko - podrinjski kanton Goražde koji već dvije godine zaredom izdvajaju dio sredstava, namijenjen za troškove uključivanje djece u predškolske ustanove u godini pred polazak u školu.Tako je npr., Vlada Republike Srpske proteklih godina izdvojila po 300.000 KM godišnje za ove namjene. U 2011. godini u Republici Srpskoj je izdvojeno oko tri miliona KM za opremanje predškolskih ustanova. Skupština Unsko-sanskog kantona je odlučila da, prije prijenosa nadležnosti za predškolstvo na opštine, osigura početna sredstva za izgradnju predškolske ustanove u jednoj opštini koja ima mnogo djece predškolske dobi a ni jednu predškolsku ustanovu. U Ministarstvu obrazovanja Tuzlanskog kantona ocjenjuju da su njihove opštine povećale sredstva za predškolstvo, sa ciljem postizanja što većeg obuhvata djece obaveznim vidom predškolstva, a na istom cilju je baziran i program UNICEF - a Bosne i Hercegovine za povećanje obuhvata, koji je aktivan u dvije opštine ovog kantona.

Ulaganje u razvoj javnog predškolskog odgoja – u objekte, povećanje kapaciteta, itd – je direktno uslovljeno razvijenošću opština, njihovom ekonomskom moći, tako da stanje predškolstva varira  značajnim razlikama od jedne do druge sredine – kako u pogledu upisnih kapaciteta predškolskih ustanova, kvaliteta odgojno - obrazovnog rada, apsorpcionih kapaciteta obuhvata djece sa poteškoćama u razvoju i djece iz marginaliziranih sredina, tako i u pogledu plaća i drugih naknada zaposlenih stručnjaka u predškolskim ustanovama. Siromašne opštine manje izdvajaju za sufinansiranje predškolskih ustanova, čime se  automatski  povećava  i cijena koju plaćaju roditelji, zbog čega se u nekim sredinama smanjuje broj djece u obdaništima.Tako se krug siromaštva zatvara i učvršćuje, da ne govorimo o šteti koja se dugoročno nanosi i društvu i porodicama i pojedincu, odnosno šteti po ukupan društveno - ekonomski razvoj.

Od izvorno nadležnih vlasti za predškolsko obrazovanje, stanje u Brčko Distriktu Bosne i Hercegovine, prema njihovoj ocjeni, ne bilježi porast izdvajanja za predškolstvo i zadnje tri godine se kreće oko 1,5 miliona KM godišnje.

Ohrabrujuće je povećanje budžetskih sredstava Kantona Sarajevo za predškolsko obrazovanje: u 2012. godini oni su povećali ta sredstva za 45 % u odnosu na 2011. godinu, odnosno oni su 2010. izdvojili 2,250.000 KM za ove namjene, naredne godine je izdvojena ista suma, da bi 2012. godine bilo izdvojeno 3,267.000 KM.

Federalno ministarstvo obrazovanja i nauke u svojem budžetu takođe realizira određenu sumu sredstava za predškolsko obrazovanje : 2010. godine je izdvojeno 95.000 KM, a 2012. godine je izdvojeno 116.382 KM. Najveći dio sredstava je bio namijenjen poboljšanju uslova rada predškolskih ustanova, ali je značajan dio usmjeren i za pomoć projektima inkluzije u predškolskom odgoju, uključivanju Roma i drugih manjina, te projektima poboljšanja rada sa djecom sa posebnim potrebama. Značajno je napomenuti da ovo ministarstvo bilježi stalno smanjenje svojeg ukupnog budžeta, dok se istovremeno budžet za stavku predškolstva povećava.
4. DRUŠTVENI  KONTEKST  IMPLEMENTACIJE  STRETEGIJE
Usvajanje značajnog broja zakona, podzakonskih, strateških i drugih važnih dokumenata o jačanju obima i kvaliteta  predškolskog odgoja i obrazovanja, kako na razini države, tako i od strane nadležnih obrazovnih vlasti, očekivano donosi stvaranje drugačije atmosfere u kojoj se dotični sektor počinje razvijati. Taj po očekivanju novi društveni kontekst za djelatnost za koju se društvena zajednica opredijelila kao jedan od svojih prioriteta, pokušali smo propitati kroz niz pitanja, na koja bi odgovori trebali biti dostatni indikatori pozitivne  i efektivne promjene svijesti o značaju ranog odgoja.
Na pitanje o saradnji predškolskih ustanova sa lokalnom zajednicom, skoro polovina nadležnih obrazovnih vlasti uopšte nije odgovorila. Oni koji su odgovorili tu saradnju ocjenjuju dobrom i vežu je načešće za razne kulturne  manifestacije i događaje u lokalnoj zajednici, obilježavanje praznika, te prigodne posjete predškolske djece drugim javnim ustanovama. U izvještajima ministarstava se iznimno malo govori o saradnji sa lokalnim privrednicima i drugim potencijalnim saradnicima predškolskih ustanova. Prevlađuju ustaljeni oblici saradnje, utemeljeni odavno.
Zamolili smo ministarstva obrazovanja da ocjenom od 1 do 5 ocijene pozitivnu promjenu društvenog odnosa prema značaju predškolstva. Mada ni na ovo pitanje nisu odgovorila sva ministarstva, u ponuđenim ocjenama preovladava ocjena 3, a jedan kanton smatra da uopšte nema pozitivne promjene.
Značajan indikator  poboljšanja društvenog konteksta jeste i broj sjednica kantonalnih i entitetskih vlada na kojima su razmatrana pitanja iz oblasti predškolstva. Na ovo pitanje smo decidne odgovore dobili samo od Republike Srpske, Zeničko – dobojskog, Bosansko - podrinjskog kantona Goražde i Sarajevskog kantona. U Zeničko – dobojskom kantonu su se pitanja predškolstva razmatrala na više od pet sjednica godišnje. Druge navedene obrazovne vlasti su imale po dvije sjednice svojih vlada na kojima su razmatrana pitanja pohađanja predškolske ustanove u godini pred polazak u školu, informacije o stanju ovog stupnja obrazovanja, pitanje finansiranja predškolstva, itd. I Vlada Federacije Bosne i Hercegovine je imala dvije sjednice sa temama iz oblasti predškolstva.
Strategija usvojena 2005. godine je ukazala na potrebu da nadležne obrazovne vlasti usvoje vlastite strateške dokumente, posebno srednjoročne i dugoročne planove razvoja predškolskog odgoja na području svoje odgovornosti, uz podrazumijevajuću preraspodjelu sredstava u budžetima.
Samo četiri nadležne obrazovne vlasti imaju vlastite strategije razvoja predškolstva: Republika Srpska za period 2010 -  2014. godine; Unsko - sanski kanton u opštoj strategiji razvoja obrazovanja do 2015. ima dio o predškolstvu; Posavski kanton ima strategiju razvoja obrazovanja za period 2009 - 2015;  Zapadnohercegovački  kanton ima strategiju za period 2009 - 2015. godine.
Nužno je istaći da je Federacija Bosne i Hercegovine u oktobru 2012. godine usvojila „Strateški plan za unapređenje ranog rasta i razvoja djece u Federaciji Bosne i Hercegovine 2013 - 2017“, kao i drugi strateški dokument iz te domene  uz usvojeni dokument “Politika za unapređenje ranog rasta i razvoja u Federaciji Bosne i Hercegovine“. Ovi dokumenti su rezultat  zajedničkog rada federalnih ministarstava za obrazovanje, zdravstvo i socijalnu politiku. Marta 2011. godine Vlada Republike Srpske je donijela odluku o prihvatanju unapređivanja ranog rasta i razvoja za period 2011 – 2016 godine. Sarajevski kanton u svojem odgovoru na pitanje o postojanju vlastite strategije upravo se poziva na pomenute federalne dokumente kao vlastito opredjeljenje.
Iz odgovora ministarstava je vidljivo da nijedna sredina nema dugoročne i srednjoročne planove razvoja predškolstva. To znači da čak i tamo gdje postoje strateški dokumenti, oni nisu pretočeni u konkretne planove koji imaju funkciju obezbjeđivanja uslova za realizaciju strateških opredjeljenja.
Strategija iz 2005. godine je posebno ukazala na neophodnost multiresornog djelovanja organa uprave iz oblasti obrazovanja, zdravstva i socijalne zaštite, s obzirom na činjenicu da je željene efekte moguće postići samo njihovim  zajedničkim radom, a u skladu sa mandatom svakog od njih. Na pitanje o toj saradnji veliki broj nadležnih vlasti uopšte ne odgovara. Oni koji odgovaraju se pozivaju na zakonske nadležnosti svakog organa uprave, ili samo izjavljuju da saradnja postoji, dok  dva kantona smatraju da ta saradnja nije na potrebnom nivou. Da takva saradnja može polučiti značajne rezultate pokazala je Federacija Bosne i Hercegovine usvajanjem dva bitna dokumenta za rani rast i razvoj djece.

Deklaracije, konvencije, zakoni i drugi akti iz oblasti predškolstva, aktuelni u našoj društvenoj situaciji, obavezuju i medije da zaštite djecu predškolskog uzrasta od svih uticaja štetnih za razvoj, odgoj i obrazovanje. Strategija je posebno poglavlje posvetila djeci i medijima, posebno ukazujući na neophodnost da se kodeksima regulišu prava i obaveze medija u pogledu sadržaja za djecu ranog uzrasta.

S tim u vezi ovdje treba istaći da je „Kodeks za štampu i online medije“  na snazi u našoj zemlji i da Vijeće za štampu tretira prijave o njegovom narušavanju. Kodeks je kratak tekst, ima ukupno 15 članova, a njegov član 11. je naslovljen  „Zaštita djece i maloljetnika“. Taj član se poziva na Konvenciju o pravima djeteta, a konkretno reguliše zabranu fotografisanja i intervjuisanja djece o porodičnim pitanjima bez prisustva roditelja - staratelja. Takođe se zabranjuje identifikacija djece - žrtava krivičnih djela i djece koja su umiješana u kriminalne slučajeve kao svjedoci, žrtve ili optuženi. U zadnjih pet godina Vijeće za štampu je imalo samo dvije prijave vezane za nedostojan tretman djece predškolske dobi u dva printana medija (objavljena imena usvojitelja djeteta; nepodobna ilustracija  uz  tekst o dječijoj pornografiji), na koja je odgovorilo podsjećanjem na odredbe Kodeksa.

5. REZIME
Sistemski tretman razvoja predškolskog odgoja i obrazovanja u Bosni i Hercegovini je započeo 2003. godine usvajanjem Okvirnog zakona o osnovnom i srednjem obrazovanju u Bosni i Hercegovini. Vrhunac tretmana u strateškom smislu se desio 2005. godine, usvajanjem Strateških pravaca razvoja predškolskog odgoja i obrazovanja u Bosni i Hercegovini. Snažan poticaj je donijelo usvajanje Okvirnog zakona o predškolskom odgoju i obrazovanju u BiH (2007) koji je, između ostalog, propisao obavezno pohađanje predškolskih programa za djecu u godini pred polazak u školu.
U našoj zemlji je usvojeno mnogo zakona, podzakonskih i drugih akata na temu jačanja preškolskog odgoja i obrazovanja. Njihova sadržina se bazira na najboljim standardima, dostignućima i dobrim praksama država EU, te mnogim međunarodnim konvencijama i deklaracijama.

Međutim, realnost Bosni i Hercegovini u oblasti predškolstva je drugačija: za osam godina provođenja državnog strateškog dokumenta povećan je obuhvat institucionalnim predškolstvom sa 8 % na oko 10 %. Svi institucionalni oblici i programi predškolstva zajedno su u 2012. godini obuhvatili ukupno 14 % predškolske populacije. Druga smo zemlja u srednjoj i istočnoj Evropi po broju neupisane djece u predškolske ustanove. Svijest o značaju predškolstva za ukupni društveno-ekonomski rast je mala. Pristup predškolskim ustanovama i kvalitetnim predškolskim programima je direktno uslovljen finansijskom moći roditelja. To znači dalje produbljavanje nejednakosti i ugrožavanje prava na rano obrazovanje, a time i jačanje siromaštva i odsustvo mehanizama socijalne inkluzije za marginalizirane i ugrožene grupe.
Konkretna briga za razvoj predškolstva je prevlađujuće na opštinama i drugim jedinicama lokalne samouprave, od čije ekonomske moći zavisi i status najmlađe populacije. Pošto predškolski odgoj ima funkciju podsticaja i razvoja svih potencijala ljudske jedinke, ne ulaganje u predškolstvo znači ne ulaganje u budućnost većine i dalje visoko raslojavanje društva. Stoga je neophodno nastaviti i intenzivirati aktivnosti svih nadležnih organa, ustanova i institucija na provedbi već usvojenih dokumenata i izradi  novih.

6. PRIJEDLOG  ZAKLJUČAKA  VIJEĆA  MINISTARA  BOSNE I HERCEGOVINE
Ministarstvo civilnih poslova Bosne i Hercegovine predlaže Vijeću ministara Bosne i Hercegovine da povodom razmatranja ove informacije usvoji sljedeće 

ZAKLJUČKE

1. Vijeće ministara Bosne i Hercegovine usvaja Informaciju o implementaciji Strateških pravaca razvoja predškolskog odgoja i obrazovanja u Bosni i Hercegovini.

2. Vijeće ministara Bosne i Hercegovine konstatuje da su u oblasti razvoja predškolskog odgoja i obrazovanja postignuti početni rezultati i da je neophodno intenzivirati započete i poduzeti nove aktivnosti iz tog domena.

3. Zadužuje se Ministarstvo civilnih poslova Bosne i Hercegovine da, zajedno sa svim ministarstvima obrazovanja u Bosni i Hercegovini, pokrene aktivnosti na izradi novog dokumenta strateškog tipa o daljem razvoju predškolskog odgoja i obrazovanja, koji će ponuditi Vijeću ministara Bosne i Hercegovine na usvajanje do polovine 2014. godine.
4. Vijeće ministara Bosne i Hercegovine apeluje na nadležne obrazovne vlasti da donesu vlastite zakonske, programske i druge akte, neophodne za brzu revitalizaciju predškolskog nivoa obrazovanja, kako bi se značajnije povećao obuhvat djece institucionalnim predškolstvom, posebno u godini pred polazak u školu.

5.Ovi zaključci  se objavljuju u „Službenom glasniku Bosne i Hercegovine“.
7. TABELARNI PREGLEDI

Tabela 1: Broj predškolskih ustanova i objekata,

                po nadležnim vlastima

	nadl.

vlast
	broj ustanova
	broj objekata

	
	ukupno
	javne
	privatne
	vjer
ske
	ukupno
	javne
	privatne 
	vjer
ske

	RS
	  64
	40
	23
	1
	96
	72
	23
	1

	Unsko
	  11
	  7
	  4
	0
	15
	  9
	  6
	0

	Posav
	    2
	  2
	  0
	0
	   2
	  2
	  0
	0

	Tuzlan
	  10
	  9
	  1
	0
	 22
	-
	-
	-

	Ze - do
	  20
	  7
	13
	0
	 25
	   12
	 13
	0

	Bospod
	    2
	  2
	  0
	0
	   2
	  2
	   0
	0

	Sredbos
	  16
	  8
	  5
	3
	 16
	  8
	   5
	3

	HNK
	   17
	12
	  3
	2
	  25
	20
	   3
	2

	Zapher
	    9
	  4
	  5
	0
	  10
	  5
	   5
	0

	Saraj
	  18
	  2
	14
	2
	  44
	28
	 14
	2

	Kanton 10
	    6
	  4
	  1
	1
	    6
	   4
	   1
	1

	Brčko
	    3
	  1
	  1
	1
	    6
	   4
	   1
	1

	BiH
	178
	98
	70
	  10
	269
	166
	  71
	 10


Crtice u tabelama 1, 2. i 3. znače da nismo dobili traženi podatak
Tabela 2: Broj djece u predškolskim ustanovama,

                po nadležnim vlastima
	nadl.

vlast
	cjelodnevni boravak
	poludnevni
boravak
	pred
školu
	ukupno
	procjena% obuhvata

	
	jaslice
	vrtić
	
	
	
	

	RS
	1.261
	5.825
	-
	3.618
	10.704
	16,46

	Unsko
	   230
	   825
	     0
	   390
	  1.445
	   7,47

	Posav
	       0
	   118
	   20
	       0
	     138
	          7

	Tuzlan
	-
	2.290
	-
	   909
	  3.199
	-

	Ze - do
	   285
	   830
	157
	   280
	  1.552
	-

	Bospod
	       0
	   172
	    3
	   177
	     352
	17,83

	Sredbos
	     73
	   658
	-
	       0
	     731
	-

	HNK
	    151
	   877
	566
	   356
	  1.950
	          6

	Zapher
	    128
	  499
	  43
	       0
	     670
	-

	Saraj
	    430
	3.403
	    0
	2.460
	  6.293
	-

	Kanton 10
	      88
	   161
	  49
	   107
	     405
	   15

	Brčko
	      70
	   414
	    0
	   600
	  1.084
	   10

	BiH
	  2.716
	 16.072
	838
	8.897
	28. 523
	

	BiH
	red. pohađa 19.626
	pred školu                        8. 897


Tabela 3: Broj i struktura zaposlenih u predškolstvu,
                 po nadležnim vlastima
	nadl. 
vlast
	ukup

zaposl.
	odgajatelji
	njegovatelji
	ost.stručnjaci
	administracija
	ostali

	
	
	ukup.
	bez

usl.
	ukup.
	bez

usl.
	ukup.
	bez
usl.
	ukup.
	bez
usl.
	

	RS
	639
	485
	-
	120
	-
	34
	-
	-
	-
	-

	Unsko
	167
	69
	-
	20
	-
	-
	-
	-
	-
	-

	Posav
	17
	6
	-
	1
	-
	3
	-
	1
	-
	6

	Tuzlan
	253
	138
	-
	-
	-
	-
	-
	-
	-
	-

	Ze-do
	204
	86
	-
	-
	-
	18
	-
	14
	-
	41

	Bospod
	30
	17
	0
	-
	-
	1
	-
	-
	-
	12

	Sredbos
	51
	51
	-
	-
	-
	-
	-
	-
	-
	-

	HNK
	208
	118
	0
	8
	0
	21
	0
	5
	0
	56

	Zapher
	85
	58
	-
	-
	-
	2
	-
	6
	-
	19

	Saraj
	683
	422
	40
	31
	0
	-
	-
	-
	-
	230

	Kanton 10
	56
	30
	-
	5
	-
	0
	0
	3
	-
	18

	Brčko
	64
	34
	4
	10
	0
	2
	0
	4
	0
	14

	BiH
	2.457
	1.514
	44
	195
	0
	81
	0
	33
	0
	396


Tabela 4: Živorođena djeca u Bosni i Hercegovini u periodu 2004 - 2011. godine 

	Godina
	Federacija Bosne i Hercegovine
	Republika

Srpska
	Distrikt Brčko
	Bosna i Hercegovina

	2004.


	22.250
	10.628
	984
	35.151

	2005.


	21.934
	10.322
	977
	34.627

	2006.


	21.602
	10.524
	912
	34.033

	2007.


	21.715
	10.110
	976
	33.835

	2008.


	22.920
	10.198
	905
	34.176

	2009.


	22.913
	10.603
	933
	34.550

	2010.


	22.382
	10.147
	916
	33.528

	2011.


	21.228
	9.561
	905
	31.811


Izvor: Agencija za statistiku Bosne i Hercegovine
Napomena Agencije: „Zbir za Bosnu i Hercegovinu nije adekvatan zbiru entiteta i Brčko Distrikta Bosne i Hercegovine. Razlog je što se jedan dio slučajeva registruje u jednom entitetu a po mjestu stalnog stanovanja pripadaju drugom, pa se oni ne vide u entitetskim podacima, ali su svi obuhvaćeni u podacima za Bosnu i Hercegovinu“.

Tabela 5: Učešće najmlađe populacije u ukupnom broju stanovnika Bosne i Hercegovine, po popisima i demografskom izračunu

	Godina
	0-4 godina
	0-5 godina
	Ukupno stanovništvo
	%

	1971.
	405.505
	· 
	3,746.111
	10,82

	1981.
	365.332
	· 
	4,124.256
	 8,86

	1991.
	332.422
	· 
	4,377.033
	 7,59

	2009.
	-
	203.772
	3,842.566
	 5,30


Izvor: Agencija za statistiku Bosne i Hercegovine 

Iz ovih podataka Agencije za statistiku Bosne i Hercegovine je vidljiva promjena kategorizacije starosnih grupa sa 0 - 4 godine na 0 - 5 godina, mada bi za naše potrebe najbolja kategorija bila 0 - 6 godina starosti, podijeljena na više podgrupa. 
Tabela 6: Predškolsko obrazovanje u Bosni i Hercegovini u periodu
                2004 - 2009. godine

	Školska godina
	Broj ustanova
	Broj djece
	Zaposleni
	Broj djece na jednog vaspitača

	
	
	
	ukupno
	vaspitači
	

	2004/05
	193
	13.135
	2.264
	1.046
	13

	2005/06
	197
	12.989
	2.167
	999
	13

	2006/07
	197
	13.384
	2.180
	1.016
	13

	2007/08
	194
	14.517
	2.240
	1.069
	14

	2008/09
	196
	16.260
	2.272
	1.117
	15

	2009/10
	209
	16.784
	2.424
	1.196
	14


Tabela 7: Predškolsko obrazovanje u Bosni i Hercegovini u 2010/11 i 2011/12   

                godini

	Školska godina

2010/11
	Vrsta svojine
	Broj ustanova
	Broj djece
	Neprimljeni
	Zaposleni

	
	
	
	ukupno
	posebne potrebe
	
	ukupno
	vaspitači

	
	ukupno
	219
	17.028
	484
	1.418
	2.482
	1.208

	
	javne
	172
	14.531
	433
	1.360
	2.174
	1.032

	
	privatne
	47
	2.497
	51
	58
	308
	176


	2011/12
	ukupno
	223
	17.293
	463
	1.753
	2.513
	1.238

	
	javne
	173
	14.716
	410
	1.685
	2.200
	1.062

	
	privatne
	50
	2.577
	53
	68
	313
	176


Preuzeto iz saopćenja Agencije za statistiku Bosne i Hercegovine „Statistika obrazovanja“ od 2005. godine do danas. 

Od školske 2010/11 godine Agencija za statistiku Bosne i Hercegovine uvodi nove kategorije u statističkom praćenju predškolskog obrazovanja: učešće djece sa posebnim potrebama u ukupnom broju djece; broj neprimljene djece u predškolskim ustanovama zbog popunjenosti kapaciteta; te razvrstva predškolske ustanove po vrsti svojine. 

